Բաց նամակ Հայաստանի Հանրապետության
նախագահ պարոն Ս. Սարգսյանին
  
Մեծարգո պարոն Նախագահ,
Ստիպված եմ դիմել անձամբ Ձեզ, քանի որ, որպես կանոն, Հանրապետության հասարակական-քաղաքական կյանքի այս կան այն իրադարձությանը միայն Ձեր անմիջական մասնակցությունն ու արձագանքն են ապահովում երկրում Օրենքի իրական գերակայությունը:

Խնդիրն այն է, որ մեր առօրյա կյանքում հաճախակի են դարձել դեպքերը, երբ «տեղական պարոնների կամակատարները» իրենց տերերի հավանությամբ, դաժան ծաղրուծանակի են ենթարկում հասարակ քաղաքացիներին, համոզված լինելով Օրենքի առջև իրենց անպատժելիության մեջ: Որպես հետևանք` երկրում սոցիալական և կենցաղային բոլոր մակարդակներում, ծեծկռտուքը, որպես կանոն, դարձել է անձնական անբարյացակամության բավարարման միակ միջոց՝ հաճախ նաև մահացու ելքով:
Որպես հասարակության հայտնի անձանց ստրկաբարո ծառայամիտների կողմից նման աղաղակող ամենաթողության օրինակ կարող է ծառայել ՀՀ պաշտպանության նախարարության բժիշկների խմբակային ծեծը «Հարսնաքար» ռեստորանում, որի հետևանքով բժշկական ծառայության մայոր Վահե Ավետյանը մահացավ:
Եթե իրավական տեսանկյունից տեղական իրավապահ մարմինները այս քրեական գործը կհասցնեն իր տրամաբանական ավարտին (ինչը կասկածներ է հարուցում, քանզի այդ «օբյեկտի տերը» Հանրապետության ամենազորեղներից մեկն է), ապա բարոյական առումով՝ մեզ մոտ «անվրդով լռություն» է:
Քաղաքացի Ռ. Հայրապետյանը, որպես ՀՀ Ազգային ժողովի պատգամավոր, իշխող` Հայաստանի Հանրապետական կուսակցության անդամ, Հայաստանի ֆուտբոլի ֆեդերացիայի նախագահ, Հանրապետության խոշոր գործարարներից մեկը, մինչև օրս բարոյական պատասխանատվություն չի կրում Հանրապետության ժողովրդի և հասարակական ու պետական կառույցների առջև:

Այնպիսի տպավորություն է ստեղծվում, որ այս միջադեպը որևէ կերպ չի հուզել հասարակական, քաղաքական և վարչական կառույցներին: Իշխանության համապատասխան կառույցների ղեկավարները հանրորեն չեն դատապարտել տեղի ունեցածը, իսկ ՀՀ ԱԺ պատգամավորը ծպտուն անգամ չի հանել իր բարոյական պատասխանատվության մասին: Ամեն ինչ տարվում է 5-6 կամակատարների ապօրինի գործողությունների դատապարտման ուղղությամբ: 
Ո՞ւր է ՀՀ գլխավոր դատախա՞զը, ՀՀ ԱԺ-ում Հանրապետական խմբակցության նախագա՞հը, Ազգային ժողովի նախագա՞հը, գոնե ՀՀ նախագահին առընթեր Հանրային խորհրդի նախագա՞հը:

Ո՞ւր է  մեր «պաշտոնական» մտավորականությունը, մեր ստեղծագործ վերնախա՞վը:

Ներքին հասարակական-քաղաքական, հոգևոր-մտավորական և վարչական-բյուրոկրատական համակարգը՝ ձևավորված «անձնական հավատարմության» սկզբունքով, սակայն բարոյական ցածր արժեքների մակարդակով, չի կարող ուժեղ պետականության կերտման հիմք հանդիսանալ: Այն, որպես կանոն, կլինի պասիվ, անտարբեր ու անպատասխանատու պետական խնդիրների լուծման, երկրի արտաքին և ներքին բարձր հեղինակության ձևավորման, և հատկապես, շարքային քաղաքացիների ճակատագրի նկատմամբ:
Դիմելով Ձեզ, հուսով եմ, որ պետության և ժողովրդի առջև, հատկապես իշխանություն կրող անձանց բարոյական պատասխանատվության հարցը կդառնա ներքին պետական քաղաքականության անկյունաքարը:

Բարձր վարձատրվող չինովնիկ կամ Ազգային ժողովի պատգամավոր լինելը, առաջին հերթին նշանակում է պարտականություն, և ոչ թե արտոնություների ստացում և ամենաթողություն:

Պետական այրերի ամենաթողությունը պետք է օրենսդրորեն և բարոյապես խստագույնս դատապարտվի, իսկ խախտողները պետք է անձնական պատասխանատվություն կրեն: Միայն այդ դեպքում Ձեր` «Դեմքով շրջվենք դեպի ժողովուրդը» կոչը իրականություն կդառնա:
Լևոն Ներսիսյան

Սախարովի կենտրոնի տնօրեն

